
Portugalgo Sintra herrian bisita daiteke Dos Mouros gaztelua, arkitektura lan ederra; inguruan ugariak dira jauregiak ere. 

Edertasuna alde guztietan 

Amaia Elizondo 

Lisboatik gertu dago Sintra herria (Portugal). Kale estuetan barrena jende ugari ibiltzen da gora eta behera. Kostaldean dago, eta oraindik arrantzaleen bizitza gertutik ikusten da han. Mendi mazelen artean Castelo dos Mouros izeneko gaztelua ageri da. Garaira ikaragarriko harriek inguratzen dute gaztelu osoa. Handik Sintra aldez alde ikusten da, baita zirrikitu txikienak ere. Itsasoa ere bistaratzen da urrunean, amaigabea izango balitz bezala. Dos Mouros gazteluak aurreko mendeetako istorioak gogorarazten dizkio bisitariari. Izan ere, agintari ugari igaro dira handik. Bestalde, gaztelua arkitektura lan eder baten isla da, zalantzarik gabe. 

Datu ofizialik ez badago ere, adituen arabera, Dos Mouros gaztelua VIII. mendean eraikitzen hasi ziren; arabiarrek Iberiako penintsula hartu zutenean, hain zuzen ere. Handik herri guztia kontrolatzen zuten arabiarrek, eta edozein arriskuren aurrean eraso egiteko prest zeuden. Azken finean, Europako gaztelu gehienak inbasioetan sortutakoak dira. Guda garaietan ere, gazteluak izan ziren borroken jomuga nagusia. Hango hormek hitz egingo balute, historiako pasarte ugari aterako lirateke lau haizeetara. 

Dos Mouros gazteluak jabe ugari izan ditu urteen joanean. Ez dago guztiz argi agintaldi bakoitzean nor egoten zen bertan, baina beti ibili da norbait gaztelua zaintzen. Erdi Aroan ere Portugalgo hainbat errege-erregina Dos Mouros gazteluan bizi izan ziren. Ondoren, denboraldi batez, gazteluak ez zuen jaberik izan eta nahiko desitxuratua geratu zen. Hala, XV. mendetik aurrera gaztelua guztiz hondatuta ikus zitekeen. Ez zen inor bizi bertan, eta, noski, horrelako eraikinek berrikuntzak behar izaten dituzte egoera onean mantentzeko. XIX. mendean, berriz, Maria II.aren senarrak, Fernando II.ak, gaztelua hartzea erabaki zuen. 1839an izan zen gertaera hori. 

Itxura berritua 

Kanpoko fatxada guztiak berritzeko erabakia hartu zuen Fernando II.ak. Konponketak garestiak ziren, baina ez zuen axola. Barrutik ere logela guztiak berritu zituzten aurreko objektu guztiak erretiratuz. 

Ordura arte, kanpoaldean ez zen egon lorategirik gazteluaren inguruan. Berrikuntza hura hastean, bertako errege-erreginek lorategi bikainak lantzeko agindua eman zuten. Ez zen nobedade bakarra izan, behatoki bat ere eraiki baitzuten. Gaztelurako sarbideak ere guztiz berritu zituzten; hala, turismorako gunean bihurtzeko helburua bete zuten. Handik aurrera, bisitariek errazago heltzeko parada izango zuten. Ez da nolanahikoa Dos Mouros gaztelua. 12.000 metro koadro ditu, eta harresi ugariz inguratuta dago. Harresi horiek egiteko sokaren teknika erabili zuten langileek. Hala, 30 eta 40 zentimetroko blokeak ikus daitezke bata bestearen gainean. Harriz eginiko harresiak elkarrekin komunikatzeko, eskailera luzeak eraiki zituzten. Horrez gain, arabiar artearen ezaugarriak ikusiko ditu bisitariak gazteluko bideetan barrena. Horien erakusgarri dira harresietan dauden arabiar ateak. Guztiek ferra-arkuak dituzte inguruetan. Harresian bertan, bost dorre luze bistaratuko ditu bisitariak. Horietatik lauk lauki zuzen forma dute, eta besteak zirkulu forma du. Ikusgarriena Errege Dorrea deiturikoa da, bertara iristeko bostehun eskailera igo behar baitira. 

Gazteluaren barrualdean, berriz, artelan ugari aurki daitezke. Horien artean, San Petri kapera txikia dago. Alfoso Henriques erregearen garaian eraiki zela diote datu historikoek. Estilo erromanikoaren ezaugarriak ditu, baina portuges zantzuarekin. Absideak lauki zuzen forma du, eta artista ugariren freskoak zintzilik daude. Kapera txikiak bi fatxada ditu, eta horietako batek kapitel asko ditu, guztiak dekoratuak gainera. Duela urte gutxi egindako indusketa batean, antzinako hilobi batzuk aurkitu zituzten. Guztiak Portugalgo agintarienak ziren. Gaztelura igotzeko Sintra herritik barrena egin behar da. Bidean igo beharreko aldapari Rampa da Pena deitzen diote herritarrek. Bertan, lore ederrak daude. Garai batean, lore exotikoak ere baziren bide horretan. Edertasuna ez da falta Dos Mouros gazteluaren inguruan. 
Sintra ondoko herrietan hainbat jauregi ikus daitezke. Da Pena jauregiak, esaterako, bisitari ugari jasotzen ditu urtero. 

Jauregiz beteriko ingurua 

A. Elizondo 

Portugalen, beste zenbait herrialdeetan bezala, historiak utzitako lorratzak dira gazteluak eta jauregiak. Gune turistikoen ardatzak dira bisitari askorentzat, eta, kasu honetan ere, Sintra inguruko herriak oso turistiko bilakatu dira. Izan ere, Dos Mouros gaztelua ez ezik, ondoko herrietan ere aurki daitezke jauregi ikaragarriak. Eremu handiak hartzeaz aparte, fatxada ederrak dituzte, koloretsuak, gainera. Kostaldean dauden hondartzak bisitatu ostean, bisitari ugari biltzen dira jauregiak gertutik ezagutzera. Horietako bat da Da Pena jauregia. Bisitari gehienak aho zabalik geratzen dira fatxada bistaratzean. 

XIX. mendean Portugalgo errege-erreginen jauregia izan zen, baita erromantizismoaren altxorrik handienetakoa ere. Sao Pedro de Penaferrim herrian dago, Sintratik kilometro gutxira. Portugalgo Fernando II.a erregeak agindu zuen jauregia eraikitzeko 1836 urtean. Urte batzuk lehenago, erregea printze zela, emaztearekin Sintra eta inguruak bisitatzera joan zen. Bidaia hartan, egun Da Pena jauregia dagoen lekua ezagutu zuten. Orduan monasterio zahar bat zegoen han, 1755eko lurrikarak utzitako arrastoak agerian zituela. Printze-printzesek tokia oso gustukoa zuten, eta, horregatik, beren jauregia hantxe eraikitzea erabaki zuten. 

Jauregia egiteko monasterioaren zimenduak mantendu egin ziren, eta haien gainean eraiki zen jauregi berria. Eraikitze lanak ez ziren samurrak izan, urte asko behar izan baitzituzten obrak amaitzeko. Aurreko monasterioko kapera bakarrik mantendu zen egitura berberarekin. Hura ez zen hain desitxuratua geratu, eta hori zegoen bezala uztea erabaki zen, betiere, berrikuntzak eginez. Jauregi berrian estilo ezberdinak ikus daitezke. 

Elementu neogotikoak eta neoislamiarrak ere aurki daitezke, bai fatxadan, bai barrualdean. Behin jauregia prest zegoela, errege-erreginen familiak han igarotzen zituzten oporraldi guztiak. 

Urte gutxiren buruan jauregietako gelek artelan ugari hartu zituzten beren hormetan. Olio pinturarekin egindako margolanez josita zeuden paretak. Edertasuna nabaria zen jauregiaren edozein txokotan. Baina Da Pena jauregia ez da inguruko altxor bakarra. Sintra ondoko herrietan jauregi gehiago aurki daitezke, itxura ikaragarriak duten horietakoak, hain zuzen ere; hala nola Sintrako Jauregi Nazionala, Da Regaleira, De Seteais, De Monserrate eta De Queluz jauregiak bisita daitezke. 

Horiek guztiak ezaugarri bat dute elkarrekin: edertasuna. Hori dela eta, Sintrako jauregien inguru hori gizadiaren ondare izendatu zuten duela urte batzuk. Ez da harritzekoa, izan ere, bisitariak harrituta geratzen dira tokiak duen xarmarekin. 

Hiriburuan ere bada artea 

Sintratik denbora gutxira dago Lisboa, Portugalgo hiriburua. Beste hiriburu askotan bezala, museo eta gune turistiko ugari daude han. Kostaldeko herrietako xarma edukitzeaz gain, toki magikoak ere baditu Lisboak. Horietako bat da Belemgo dorrea. Francisco de Arrudaren obra da, eta estilo manuelinoko arkitektura lana. Hala, elementu islamiarrak ditu, baita ekialdekoak ere. Bere edertasuna fatxadan bertan estima daiteke, bistan baititu estilo mozarabiarraren ezaugarriak. 

Dorre nagusiak bost pisuko garaiera du. Bestalde, naturako elementu ugari daude fatxadan. Egun, Lisboako gune turistiko esanguratsua da Belemgo dorrea. Oro har, bisitari ugari izaten ditu urte osoan. Arkitektura obra bikaina da, eta historia handiko eraikina. Inguruan bisita daitekeen auzuneak dorrearen izen berbera du, eta, bertan, eraikin ederrak aurki daitezke. Hiriburuetan ere, artelan asko egoten dira. Lisboak, behintzat, leku asko ditu bisitatzeko modukoak. 

